
Article / Original Paper 

THE ELEVATION OF ECOLOGICAL CULTURE, LEGAL AWARENESS, AND THE 
ORGANIC CONNECTION OF HUMANS WITH NATURE AND SOCIETY 

Safarov Akbar Isoqulovich 
Associate Professor, Samarkand State  
University of Architecture and Civil Engineering 
E-mail: akbar@gmail.com  

Ziyotova Adolat Ergashovna 
Senior Lecturer, Samarkand State  
University of Architecture and Civil Engineering 
E-mail: ziyotova.adolat@bk.ru  

Abstract. This article discusses the concept of ecological culture and the relationship between nature, society, and 
people. The author analyzes that the multi-layered integration of legal culture, legal consciousness, environmental 
legislation, environmental policy, and the ecological education system in the formation of ecological consciousness 
serves to create an organizational and legal model of such harmony. Based on a questionnaire among students, it 
was shown that ecological culture and the interconnectedness of the “Nature-Society-Man” system are closely 
related, and the level of ecological legal consciousness of people in society is determined. 

Keywords: ecological culture, nature, family, human, consciousness, law, environment, sustainability. 

EKOLOGIK MADANIYAT YUKSAKLIGI, HUQUQIY ONG VA TABIAT-JAMIYAT 
INSONNING UZVIY BOGʻLIQLIGI 

Safarov Akbar Isoqulovich 
Samarqand davlat arxitektura-qurilish universiteti dotsenti  

Ziyotova Adolat Ergashovna 
Samarqand davlat arxitektura-qurilish universiteti katta o‘qituvchisi 

Kirish. Tabiat, inson va jamiyat oʻzaro uzviy bogʻliq tizim boʻlib, tabiat inson yashashi 

uchun asosiy muhit, jamiyat esa uning ijtimoiy tashkil etilishidir. Inson tabiat qonunlariga 

boʻysunib, uni oʻzgartiradi va jamiyatda rivojlanadi, natijada bu uchlik uygʻunligi geoekologik 

xavfsizlik va barqaror rivojlanishni taʼminlaydi. “Tabiat–Jamiyat–Inson” tizimi insoniyat 

tafakkurining eng murakkab, shu bilan birga eng uygʻun shaklini ifodalaydi. Bu tizimning 

falsafiy mohiyati inson va borliq oʻrtasidagi ichki bogʻliqlikni, ularning oʻzaro taʼsirini, bir-birini 

toʻldiruvchi va muvozanatga keltiruvchi jarayon sifatidagi mavjudligini anglatadi. Shu maʼnoda, 

ekologik va huquqiy ongning uygʻunligi inson tafakkurining yuksak darajasini, yaʼni uning 

tabiat va jamiyat oʻrtasidagi javobgarlikni anglash qobiliyatini ifoda etadi. Huquq falsafasi 

nuqtai nazaridan bu uygʻunlik insonning oʻz erkinligini masʼuliyat bilan muvozanatlashga 

intilishidir, chunki erkinlik faqat qonunlar bilan chegaralanganda emas, balki tabiat 

qonunlariga moslashganda haqiqiy mazmun kasb etadi. 

Ekologik ong – bu inson tafakkurining shunday shakli, unda tabiatni faqat tashqi muhit 

sifatida emas, balki inson hayotining ontologik asosi sifatida anglash mavjud. Huquqiy ong esa 

bu anglashning normativ shakli, yaʼni insonning oʻz harakatlarini meʼyoriy qadriyatlar bilan 

uygʻunlashtirish mexanizmidir. Ularning birlashuvi inson tafakkurining dialektik yuksalishini 

anglatadi: inson tabiatning ustidan hukmronlik qilish istagidan voz kechib, u bilan uygʻunlikda 

yashash madaniyatiga oʻtadi. Shu uygʻunlikda huquq tabiatni himoya qilish vositasi emas, balki 

insonning oʻz mohiyatini anglash vositasiga aylanadi, chunki tabiatni asrash – bu insonni 

asrashning oʻzi demakdir. 

Adabiyotlar tahlili va metodologiya. Ekologik va huquqiy ong uygʻunligi – bu ikki 

alohida ong shaklining simbioz emas, balki integral sintetik refleksiyasidir. Ular orasidagi 

aloqadorlik ontologik, aksiologik va normativ qatlamlarda mavjud. Huquq falsafasi ayni oʻzaro 

bogʻliqlikni ilmiy asosda aniqlash va institutlashtirish vositasidir. Ekologik ongni huquqiy ong 

bilan uygʻunlashtirish uchun huquqiy tafakkurda sezgi, estetik masʼuliyat, axloqiy imperativ va 

normativ shakl uygʻunlashmogʻi lozim. Shundagina huquq nafaqat ijtimoiy tartib instrumenti, 

balki mavjudlikka daxldor ekologik etik-estetik qadriyat sifatida oʻz aksini topadi. 

“Tabiat–Jamiyat–Inson” tizimida har bir element oʻzaro uzviy bogʻliq boʻlib, ularning 

alohida emas, balki yaxlit mavjudligi jamiyatning barqaror rivojlanishiga asos yaratadi. 

Tabiatni beparvolik bilan oʻzgartirish, uni faqat iqtisodiy manfaat manbai sifatida koʻrish – 

insonning huquqiy ongidagi nomuvozanatning belgisi boʻlib, bu holda huquq tabiatni himoya 

qilish vositasidan chiqib, uni cheklovchi mexanizmga aylanadi. Shu sababdan huquq falsafasi 

nuqtai nazaridan ekologik qonunlar – bu insonning oʻzini va oʻz kelajagini himoya qilish 

toʻgʻrisidagi qonunlardir. Inson oʻz huquqini tabiat qonunlari bilan uygʻunlashtirmas ekan, u 

nafaqat tabiiy muhitni, balki oʻz jamiyatining ichki muvozanatini ham yoʻqotadi [2]. 

Ekologik va huquqiy ongning uygʻunligi insonni ikki darajada takomillashtiradi: bir 

tomondan, u insonni axloqiy masʼuliyat darajasiga koʻtaradi, ikkinchi tomondan esa, uni 

ijtimoiy-huquqiy masʼuliyat bilan bogʻlaydi. Bunday uygʻunlik natijasida inson oʻzini tabiatdan 

ajratilgan emas, balki tabiat tizimining ongli qismi sifatida idrok etadi. Shu holatda huquq 

tabiatga nisbatan tashqi nazorat emas, balki ichki ongli tartibdir; u inson ongining tashqi 

ifodasiga, ekologik barqarorlik esa uning ichki muvozanatiga aylanadi. Bu jarayonda huquq 

insonning ongli faoliyatini tartibga soladi, ekologik tafakkur esa unga maʼnaviy yoʻnalish beradi, 

natijada ular birgalikda inson va jamiyatning barqaror rivojlanishining falsafiy poydevorini 

yaratadi. 

Shunday qilib, “Tabiat–Jamiyat–Inson” tizimidagi ekologik va huquqiy ongning 

uygʻunligi – bu insoniyatning oʻz mavjudligini borliq qonuniyatlariga moslashtirish jarayonidir. 

U jamiyatning faqat tashkiliy yoki meʼyoriy rivojlanishini emas, balki uning maʼnaviy, madaniy 

va ontologik yangilanishini ham ifoda etadi. Bu uygʻunlikda huquq insonni tabiatdan 

ajratmaydi, aksincha, uni tabiatning ongli davomchisi sifatida tiklaydi. Shu bois, huquq falsafasi 

nuqtai nazaridan ekologik va huquqiy tafakkurning birlashuvi insoniyat taraqqiyotining eng 

yuqori bosqichidir — bu bosqichda inson erkinligi tabiat muvozanati bilan, qonuniylik esa 

borliq uygʻunligi bilan mushtaraklikda namoyon boʻladi [3].  

Muhokama va natijalar. Huquqiy ong ekologik meʼyorlar va qadriyatlarning ijtimoiy 

tizimda normativ mustahkamlovchi vositasi sifatida xizmat qiladi. Ekologik qonunchilik, 

ekologik siyosat va ekologik taʼlim tizimi oʻrtasidagi koʻp qatlamli integratsiya aynan shunday 

uygʻunlikning tashkiliy-huquqiy modelini yaratishga xizmat qiladi. Bugungi kunda bu 

uygʻunlikning yetishmasligi natijasida global ekologik muammolar yuzaga kelmoqda: iqlim 

oʻzgarishi, biologik xilma-xillikning yoʻqolishi, atmosferaning karbonatlarga toʻyinish holatlari 

insoniyat hayotiy xavfsizligiga bevosita tahdid solmoqda. BMT tomonidan ilgari surilgan 

barqaror rivojlanish maqsadlari, xususan, 13-maqsad – iqlim oʻzgarishlariga qarshi kurash, bu 

global xavfning yechimini institutsional darajada hal qilishga urinishdir. Shu sababli ekologik 

huquqiy ong – bu nafaqat normativ intizom, balki axloqiy-eksistensial masʼuliyatdir [4]. 

Shu manzara doirasida “Tabiat–Jamiyat–Inson” tizimi – bu nafaqat oʻzaro aloqadagi 

elementlar yigʻindisi, balki tarixiy va falsafiy determinatsiyalangan, axloqiy-huquqiy 

javobgarlik bilan uygʻunlashgan va ekologik xavfsizlik mezonlari asosida boshqarilishi lozim 

boʻlgan murakkab tizimdir. Inson faoliyatining har bir komponenti ushbu tizimda ekologik iz 

qoldiradi va bu izlar iqlim, biosfera va jamiyat tuzilmasining oʻzgarishlariga olib keladi. Shu bois 

bugungi kun ijtimoiy-falsafiy tafakkuri insonni tabiat bilan “yashirin urush”dan emas, balki 

hamkorlik va axloqiy uygʻunlik asosida yashashga undamoqda. Insoniyat jamiyati oʻz tarixida 

ilk bor oʻz faoliyati bilan butun biosfera taqdirini belgilaydigan qudratga ega boʻldi, bu esa uning 

oʻzini inkor etmasligi uchun ekologik-huquqiy javobgarlikni mutlaq darajada axloqiy ong bilan 

uygʻunlashtirishni taqozo etadi.  

Demak, inson oʻzining mavjudligini davom ettirmoqchi boʻlsa, u tabiatga nisbatan 

ehtiyotkor va ongli yondashuvni oʻzining asosiy aksiologik paradigmasiga aylantirishi zarur. 

Shu tarzda ekologik borliqni saqlab qolish, faqat tabiatni emas, balki insoniyatning oʻzini ham 

saqlab qolish bilan tenglashtiriladi. “Tabiat–Jamiyat–Inson” tizimidagi ekologik va huquqiy 

ongning uygʻunligi zamonaviy huquq falsafasining konseptual doirasida tahlil etilganda, 

insoniyat faoliyati, ijtimoiy munosabatlar va huquqiy ongning shakllanishida tabiatning 

determinativ roli yaqqol namoyon boʻladi. Inson – bu faqat biologik mavjudot emas, balki 

ijtimoiy-huquqiy ong egasi sifatida oʻz tabiiy muhitiga nisbatan axloqiy, huquqiy va madaniy 

masʼuliyatni zimmasiga olgan subyektdir. Tabiatning jamiyatga nisbatan hukmronlik qilishi va 

aksincha, jamiyatning tabiatga faol taʼsiri ushbu uygʻunlikning murakkabligini anglatadi [5]. 

Abu Rayhon Beruniy oʻzining “Kitob al-Hind” asarida inson va tabiat oʻrtasidagi 

ontologik munosabatga chuqur eʼtibor qaratib, “inson oʻz ongini kengaytirgan sari tabiatni 

idrok etish va unga nisbatan hurmat bilan yondashish imkoniyatiga ega boʻladi” degan. Bu fikr 

ekologik ongning shakllanishida ilmiy bilishning roli katta ekanligini koʻrsatadi. Biroq, 

Beruniyning yondashuvi asosan gnoseologik boʻlib, unda insonning huquqiy masʼuliyati toʻliq 

ochib berilmaydi. Ayni jihatdan, u faqat epistemik ongni asos qilib olgan boʻlsa-da, bu holatni 

huquq falsafasida faqat bilish bilan cheklab boʻlmasligi, balki javobgarlik va majburiyat 

doirasida talqin qilish zarurligini koʻrsatadi. 

Abu Ali ibn Sino insonning atrof-muhit bilan boʻlgan aloqalarini “sezgi, tasavvur va 

tafakkur orqali idrok qilinuvchi hodisalar orqali ongda mujassamlashadi”deb taʼriflagan. Ibn 

Sinoning ushbu yondashuvi insonni faol biluvchi va ongli subyekt sifatida koʻrsatadi. Ayniqsa, 

uning ekologik ongni ongli harakatlar, axloqiy meʼyorlar va ijtimoiy amaliyotlar bilan 

uygʻunlikda tushunishga qaratilgan pozitsiyasi huquq falsafasida sezilarli ahamiyatga ega. 

Oʻzbekiston Respublikasining “Atrof-muhitni muhofaza qilish toʻgʻrisida”gi Qonunida 

“fuqarolarning sogʻlom va xavfsiz muhitda yashash huquqi” kafolatlangan boʻlsa-da, u bilan bir 

qatorda “tabiatni asrash burchi” haqida aniq mexanizmlar yetarli emas. Demak, ekologik va 

huquqiy ong uygʻunligi samarador boʻlishi uchun, huquq faqat erkinlikni emas, balki 

majburiyatni ham ifoda etuvchi mexanizm sifatida qayta talqin qilinishi zarur [2]. 

Zamonaviy huquq falsafasi yondashuvida ekologik va huquqiy ongning uygʻunligi 

“Tabiat–Jamiyat–Inson” tizimi doirasida nafaqat ijtimoiy ong shakllarining oʻzaro sintezini, 

balki mavjudlikning aksiologik mohiyatini ham oʻzida mujassam etgan murakkab struktura 

sifatida namoyon boʻladi. Bu tizim, mohiyatan, inson tafakkurining tabiat bilan olib borgan 

tarixiy-madaniy, axloqiy va huquqiy muloqoti natijasidir. Bunday yondashuvda huquq falsafasi, 

ekologik ongni ijtimoiy huquqiy ong bilan uygʻun holda izohlash orqali, ongli faoliyatning 

normativ va aksiologik mezonlarini mustahkamlashga urinadi.  

Ekologik ong insonning tabiatni obyektiv ekspluatatsiya manbai sifatida emas, balki 

huquqiy va axloqiy dialog subyekti sifatida anglashini taqozo etadi. Biroq ushbu dialektik 

birlikni tasvirlashda yetarlicha paradokslar mavjud. Huquqiy ong, koʻpincha, ijtimoiy normalar 

tizimiga asoslangan boʻlib, “normativ sanksiyalar” va “konstitutsiyaviy legitimlik” asosida amal 

qiladi. Ekologik ong esa koʻproq aksiologik-intuitiv asosga tayangan axloqiy ong shaklidir. 

Boshqacha aytganda, ekologik ong axloqiy irodaga tayanadi, huquqiy ong esa davlat 

apparatining institutsional kuchiga. Ular orasidagi uygʻunlik faqatgina huquqiy aksiologik 

yondashuv orqali, yaʼni huquqning faqat davlat tomonidan emas, balki axloqiy ong orqali ham 

asoslanishi bilan yuzaga keladi [6].  

Ekologik madaniyatning rivojlanish jarayoni “barqaror rivojlanish” konsepsiyasi bilan 

uzviy bogʻliq. Bu konsepsiya inson faoliyatining ekologik, iqtisodiy va ijtimoiy sohalarini yagona 

tizimda uygʻunlashtirishni koʻzda tutadi 

Ekologik madaniyatning huquqiy jihatdan shakllanishi, avvalo, ekologik qonunchilik 

tizimining rivoji, ekologik huquqlarni kafolatlovchi institutlarning mavjudligi va ularni amalda 

qoʻllash bilan belgilanadi. Shuningdek, ekologik madaniyatning shakllanishi iqtisodiy, axborot-

kommunikatsion va madaniy omillar bilan ham uzviy bogʻliqdir. Bugungi globallashuv 

sharoitida urbanizatsiya, sanoatlashuv va isteʼmol jamiyati jarayonlari ekologik ongni 

shakllantirishda ikki tomonlama rol oʻynaydi: bir tomondan, ular atrof-muhitga salbiy taʼsirni 

kuchaytirsa, ikkinchi tomondan, ekologik masalalarni hal etish uchun yangi texnologik 

imkoniyatlarni yaratadi. Shuning uchun ekologik madaniyat – bu faqat nazariy tushuncha emas, 

balki ijtimoiy-huquqiy va axloqiy faoliyat tizimidir [3].  

Ekologik madaniyat – bu inson va tabiat oʻrtasidagi huquqiy, axloqiy va maʼnaviy 

uygʻunlikning falsafiy shaklidir. Uning rivoji jamiyatdagi barqarorlikni, ekologik adolatni va 

kelajak avlodlar farovonligini taʼminlaydi. Shu bois, ekologik madaniyatni shakllantirish 

jarayonlari falsafa, huquq, iqtisod va axloq fanlari chorrahasida, barqaror rivojlanish 

konsepsiyasi asosida olib borilishi zarur.  

Xulosa. Xulosa sifatida aytish mumkinki, “Tabiat–Jamiyat–Inson” tizimidagi ekologik va 

huquqiy ongning uygʻunligi, jamiyatni barqaror rivojlantirish va insonni ongli ijtimoiy-huquqiy 

subyekt sifatida shakllantirishda fundamental falsafiy omildir. Bu uygʻunlik faqat normativ-

huquqiy hujjatlar orqali emas, balki falsafiy-maʼnaviy asoslar orqali chuqur integratsiyalashgan 

boʻlishi kerak. 

